[image: ][image: A picture containing sketch, black, design, black and white

Description automatically generated]Gouvènman Florid onivo Eta ak onivo Lokal: SS.7.CG.3.9
Branch Jidisyè
LEKTI #2
Non: ________________________

Dat: _________________________


SS.7.CG.3.9 Eksplikasyon pou Kritè Referans 2: Elèv yo pral fè diferans ant estrikti, fonksyon ak pouvwa tribinal yo onivo eta ak onivo federal.




Gen plizyè nivo, fonksyon, ak pouvwa tribinal yo nan gouvènman onivo eta ak onivo federal. Yo dekri jirisdiksyon (otorite pou tranche yon pwosè) nan tribinal eta ak tribinal federal yo nan Konstitisyon Etazini an ak nan Konstitisyon Florid la. Konstitisyon Etazini an deside jirisdiksyon pou tribinal federal yo, epi Konstitisyon Florid la deside jirisdiksyon pou tribinal eta yo.
Sistèm Jidisyè Eta a
Yo trete pifò kesyon jiridik ki genyen nan yon eta nan sistèm jidisyè eta a. Pifò eta yo gen yon sistèm jidisyè ki gen twa nivo ki sanble ak sistèm jidisyè federal la, men nan Florid, genyen yon sistèm jidisyè ki gen kat nivo.
Tribinal ki pi enferyè yo nan Florid se tribinal konte yo. Nivo ki vin annapre a se tribinal itineran yo. Menm pi wo ankò se Kou Dapèl Distri Florid la. Tribinal ki pi wo nan eta a se Tribinal Siprèm Florid la. Men yon deskripsyon byen kout pou chak nivo tribinal yo nan Florid ki anba la.
Tribinal Konte yo
Tribinal konte yo trete deli minè (krim ki mwen grav yo oswa pwosè minè yo). Gen yon tribinal konte nan chak konte nan Florid. Sa yo ka gen ladan kontravansyon sikilasyon, twouble lapè ou zafè sivil yo ki konsène $50 000 pou pi plis.
Yo jwenn tribinal minisipal (vil) yo nan pi grand vil yo epi yo divize an tribinal sikilasyon, tribinal minè, ak tribinal denstans yo. Tribinal denstans yo deside dosye sivil ki konsène ti kantite sòm lajan. Nan tribinal denstans, gen de pati: (1) Plenyan yo (moun ki entante pousuit yo) ak (2) Akize yo (moun y ap pousuiv yo) ki reprezante tèt yo san pa gen avoka prezan.
Tribinal Itineran yo
Yo trete krim ki pi grav yo (deli grav yo) ak pwosè sivil ki konsène yon grand sòm lajan (plis pase $50 000) nan nivo ki vin annapre a nan sistèm jidisyè a. Tribinal itineran yo tranche pa egzanp, pwosè asasina, vòl ak zam, ak dwòg yo. Yo tranche pwosè ki nan tribinal sa yo devan yon jiri. Jij la responsab pou l garanti pwosè a dewoule nan fason ki jis ak legal.
Kou Dapèl Distri yo
Twazyèm nivo tribinal ki pi wo nan Florid se Kou Dapèl Distri yo. Sa a se yon tribinal apèl ki egzamine desizyon yon tribinal premyè enstans enferyè te rann. Pa gen pwosè ki tranche nan tribinal apèl yo, epi pa gen jiri. Olye de sa, yon panèl jij deside dosye yo selon yon vòt majorite.

Tribinal Siprèm Florid la
Tribinal Siprèm Florid la se tribinal ki pi wo nan eta a. Li ka egzamine dezisyon tribinal apèl yo te rann epi li dwe sipèvize tout tribinal Florid yo. Epitou, li entèprete Konstitisyon Florid la. Tribinal Siprèm Florid la gen sèt jij ki egzamine dosye yo epi ki rann dènye desizyon yo pou tout eta a nèt. Yo pa trete zafè ki konsène lwa federal yo oswa Konstitisyon Etazini an. Konstitisyon Etazini an gen sipremasi sou tout lwa eta yo.
Sistèm Jidisyè Federal la
Yo dekri sistèm jidisyè federal la nan Atik III nan Konstitisyon Etazini an. Atik III bay Kongrè a pouvwa pou l tabli tribinal yo ki pi ba pase Tribinal Siprèm Etazini an. Tribinal federal yo tranche pwosè ki konsène gouvènman federal la oswa Konstitisyon Etazini an. Gen twa nivo tribinal federal yo. Nivo tribinal federal ki pi ba yo se Tribinal Distri federal yo, apresa genyen Kou Dapèl federal yo, epi tribinal ki pi wo nan Etazini an se Tribinal Siprèm Etazini an.
Se sèlman sèten dosye ki ka tranche nan tribinal federal yo. Sa a ap baze sou jirisdiksyon. Atik III bay tribinal federal yo jirisdiksyon pou y tranche uit kalite dosye diferan, ki gen ladan:
· Dosye yo ki konsène Konstitisyon Etazini an (nenpòt dosye kote yon moun kwè yo te vyole yon dwa konstitisyonèl)
· Vyolasyon lwa federal yo (nenpòt dosye kote gouvènman akize yon moun pou yon krim federal)
· Konfli ant eta yo (dosye kote gouvènman eta yo gen dezakò)
· Dispit ant moun ki nan eta ki diferan (dosye kote sitwayen yo ki nan eta ki diferan gen dezakò)
· Pousuit lajistis ki konsène gouvènman federal la (nenpòt dosye kote gouvènman federal la pousuiv yon moun oswa yon konpayi lajistis oswa yon moun oswa yon konpayi tradui l lajistis)
· Dosye ki konsène gouvènman etranje yo ak trete yo (nenpòt dosye kote gen yon dispit ant gouvènman federal la oswa yon sitwayen prive ak yon gouvènman etranje)
· Dosye ki baze sou amiwote ak lwa maritim yo (nenpòt dosye ki konsène aksidan oswa krim yo ki fèt nan oseyan ak nan lanmè yo)
· Dosye ki konsène diplomat Ameriken yo (nenpòt dosye ki konsène yon diplomat Ameriken k ap travay nan yon anbasad Ameriken nan yon lòt peyi)
Pwosè ak pousuit federal yo kòmanse devan Tribinal Distri Etazini yo. Chak eta genyen omwen yon Tribinal Distri Etazini. Tribinal Distri yo gen jirisdiksyon orijinal, ki vle di sèten pwosè dwe kòmanse laba. Tribinal Distri Etazini yo deside dapre reyalite yo nan yon pwosè federal. Yo se tribinal premyè enstans pou alafwa pwosè kriminèl yo ak pwosè sivil yo onivo federal. Tribinal Distri Etazini yo se sèl tribinal onivo federal kote temwen yo temwanye epi jiri yo rann desizyon yo sou dosye a.
Anpil moun ki pèdi yon pwosè nan yon Tribinal Distri Etazini fè apèl pou konteste devan tribinal ki pi wo ki vin annapre a, ki se Kou Dapèl Etazini an. Responsablite kou dapèl la se pou egzamine desizyon yon tribinal distri enferyè te rann. Kou Dapèl yo gen jirisdiksyon apèl, sa vle di yo ka egzamine desizyon yon tribinal enferyè te rann si moun oswa gwoup ki konsène yo kwè tribinal enferyè a te rann yon desizyon ki enjis. Apèl yo ka fèt pou konteste si (1) jij tribinal enferyè a te aplike lalwa nan fason ki pa kòrèk, (2) jij tribinal enferyè a te itilize deseri pwosedi ki pa kòrèk, (3) vin gen nouvo prèv ki parèt, (4) yo te vyole dwa yon moun.

apèl - yon demann, ki fèt apre yon pwosè fin konkli, pou mande yon tribinal siperyè pou l deside si pwosè sa a te dewoule kòmsadwa
tribinal apèl - nenpòt tribinal ki gen pouvwa pou tranche apèl pou konteste pwosè ki te tranche deja nan tribinal enferyè yo
jirisdiksyon apèl - pouvwa pou tranche apèl pou konteste pwosè yo ke yon tribinal enferyè te tranche
tribinal itineran - yon tribinal ki sèvi yon rejyon byen defini nan yon eta a (dabitid, yo gen plizyè konte) ki gen divizyon presi epi ki tranche pwosè yo ki konsène krim ki pi grav yo (deli grav yo) ak pwosè sivil ki konsène yon grand sòm lajan (plis pase $15 000)
Kongrè - asanble lejislatif nasyonal Etazini an, ki gen ladan Sena a, oswa chanm siperyè a, ak Chanm Depite a, oswa chanm enferyè a
tribinal konte - yon tribinal ki tranche alafwa pwosè sivil ak pwosè kriminèl yo ki konsène krim ki mwen grav yo oswa pwosè minè yo pou yon konte presi
Kou Dapèl Distri Florid - se yon tribinal apèl nan sistèm jidisyè eta a ki egzamine desizyon yon tribinal premyè enstans enferyè te rann.
Tribinal Siprèm Florid - tribinal ki pi wo nan Florid
jij - yon otorite piblik ki deside sou kesyon yo soulve devan yon tribinal
jirisdiksyon - dwa ak pouvwa pou tribinal yo tranche yon pwosè, entèprete ak fè aplike lalwa
jiri - yon gwoup sitwayen ki jire pou yo bay yon jijman veridik baze sou prèv ki prezante devan yon tribinal
jirisdiksyon orijinal - pouvwa yon tribinal genyen pou se limenm ki premye tribinal pou tranche yon pwosè ki konsène yon sijè presi
Kou Dapèl Itineran Etazini - tribinal yo kote pati yo ki pa satisfè avèk jijman yon tribinal Distri Etazini te rann, ki ka tranche dosye y ap konteste a
Tribinal Distri Etazini - tribinal yo kote pifò pwosè federal yo kòmanse, Tribinal Distri Etazini yo se tribinal ki gen jirisdiksyon orijinal epi ki tranche pwosè sivil ak pwosè kriminèl yo
Tribinal Siprèm Etazini - tribinal ki pi wo nan Etazini; li chita nan tèt sistèm jistidisyè federal la







	
















Sous:
Adapte apati: "Florida State’s Court System." (Sistèm Jidisyè Eta Florid) FloridaSupremeCourt.org. Tribinal Siprèm Florid la, n.d. Web. 11 mas 2014.	<http://www.floridasupremecourt.org/pub_info/system2.shtml>

